
Kalaallit Nunaanni atuisut namminneq atugassaminnik internetimik paasissutissallu 

ingerlaarnerinut qaammataasatigut kiffartuussinernik pilersuisumit toqqaannartumik 

pisisinnaallutillu atuisinnaasariaqarnersut, Tusass A/S imaluunniit akuersissummik 

pigisaqartoq alla aqqutigalugu pisinissamik piumasaqaateqarani, peqatigisaanillu 

pilersuinissamik pisussaaffik, isumannaallisaaneq inuiaqatigiinnullu pingaarutilimmik 

attaveqaatit qanoq qulakkeerneqarsinnaanersut pillugit apeqquteqaat aallaavigalugu 

oqallinnissamik siunnersuut. 

(Inatsisartunut ilaasortaq Pele Broberg, Naleraq) 

 

 

 

Akissuteqaat 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

 

Siullermeerneqarnera  

Siunnersuuteqartup siunnersuuteqarneranut qujanaq. 

 

Nalunaarasuartaatitigut attaveqaqatigiinneq inuiaqatigiinnut tamarmiusumut 

pingaaruteqarpoq. Innuttaasut, suliffeqarfiit oqartussallu pitsaasunik aalajaatsunillu 

qarasaasiatigut attaveqarnissaannik kissaateqarneq Naalakkersuisunit isumaqatigaarput.  

 

Qaammataasatigut suliassaqarfimmi teknologiikkut ineriartorneq periarfissanik ukiut qulit 

matuma siorna periarfissaasimanngitsunik, periarfissiivoq. Periarfissat taakkua sapinngisamik 

pitsaanerpaamik atorluarnissaat Naalakkersuisunit kissaatigaarput. 

 

Taamaattoq qaammataasatigut suliassaqarfimmi ineriartorneq aamma Kalaallit Nunaata 

nunani tamalaani niuerfinni ilaalerneranik kinguneqarpoq, tassani Tusass A/S tuniniaasartutut 

mikisunnguulluni. Tusass A/S-imut ingerlatsinissamut akuersissutip allanngortinneqarnera 

imaluunniit atorunnaarsinneqarnera unammilleqatigiittoqalerneranik malitseqarsinnaavoq, 

suliffeqarfiup aningaasaqarneranut, taamaalillunilu pisisartunut sumiiffinnullu, suli 

ataatsimoorussamik nalunaarasuartaatitigut attaveqaasersuutitigut pilersorneqartussanut, 

pilersuisussaatitaanerup qulakkeernissaanut periarfissanut, sunniuteqarnerlussinnaasumik. 

Piffissaq ungasinnerusoq isigalugu ataatsimoorussamik nalunaarasuartaatitigut 

attaveqaasersuutini isertitassanut tunngavissat annertuumik annaaneqarnissaasa 

aarlerinaateqarneranik tamanna kinguneqarsinnaavoq, saniatigullu akigititanik 

aalajangersaasarneq annertunerusumik nunani tamalaani tuniniaasartunut, Kalaallit Nunaanni 

taamaaqataanik pilersuisussaatitaanngitsunut, tunniunneqassalluni. 

 

Kisiannili qaammataasanut teknologiip nutaap atuisunut ataasiakkaanut arlalinnik 

toqqagassaqalersitsisinnaanerinnaa kisimi apeqqutaanngilaq. Peqatigisaanik nuna 

tamakkerlugu, patajaatsumik inuiaqatigiinnilu pisariaqartinneqartumi nalunaarasuartaatitigut 

attaveqaasersuutinik, illoqarfiit inoqarfiillu tamarmik pinngitsoorsinnaanngisaannik, Kalaallit 

Nunaata qanoq qulakkeerinissaa, aamma apeqqutaavoq. 

 

Attaveqaasersuutit pinngitsoorsinnaanngisagut pillugit apeqqutit Naalakkersuisunit 

eqqumaffigineqartorujussuusut taakku pitsanngorsaanernik ingerlaavartunik 

pisariaqartitsiffiupput. 

 

Assersuutigalugu qaammataasatigut suliassaqarfinni attaveqaatit pitsanngorsarnissaannut 

teknikkikkut aningaasaqarnikkullu periarfissat atorluarneqarnissaat pillugit Naalakkersuisut 

Tusass A/S qanimut oqaloqatigaat. Danskit naalagaaffiat aamma EU suleqatigalugit 

qaammataasatigut suliassaqarfinnut qaammataasatigut pisinnaasat pitsaanerulernissaannut 

tapersiissuteqarnissaq aamma Naalakkersuisunit qulakkeerparput. Tamatuma saniatigut 

danskit naalakkersuisuisa tunngavissiaanni allassimavoq Naalakkersuisut qanimut 

suleqatigalugit Tasiilamut attavilimmik imaatigut kabeliliinissaq danskit naalakkersuisuisa 

pingaarnersiuinermi salliutinniaraat. Suliniutissani taakkunani innuttaasunut pitsaanerusumik 

attaveqalersitsinissaq sulissutigineqarpoq. 

 

Tunngaviatigut apeqqutaavoq assigiimmik akeqartitsillutik pilersuisussaatitaallutillu pisortat 

kisermaassinerisa attatiinnarneqarnissaa kissaatigineqarnersoq imaluunniit namminersortut 

nunanit allaneersut pilersuisussaatitaanatik kisermaassilernissaannik aqqutissiuussinissaq 

kissaatigineqarnersoq.  

 

Taamatut oqaaseqarlunga Inatsisartut oqallinnissaat qilanaaraara. 

 

 

 

 

 

 

 

 

 

 

 

 


